
TERAJU

PENERAJU BUMIPUTERA

TERAJU memperkenalkan Empat Program Baharu Pacu Penciptaan
Nilai dan Penskalaan Syarikat Berpotensi

e Lebih daripada 800 syarikat Bumiputera menerima manfaat pembiayaan langsung, dan 418
syarikat telah menerima pemudahcaraan.
« Jumlah ini telah melebihi dari sasaran yang kita tetapkan iaitu sebanyak RM1 bilion setahun.

PETALING JAYA, 11 Februari 2026 — Unit Peneraju Agenda Bumiputera (TERAJU) hari ini
menganjurkan Program TERAJU Aspirasi Outreach 2026 bertemakan “Merealisasikan
Penciptaan Nilai Syarikat Bumiputera” bagi memperluaskan akses syarikat Bumiputera
kepada inisiatif pembiayaan dan pemudahcaraan yang digerakkan selaras hala tuju
PuTERA35.

Dalam majlis tersebut, TERAJU melancarkan empat program baharu iaitu ASCEND,
ENHANCE, XCELERATE serta Dana Pengambilalihan Strategik Bumiputera (BSAF) bagi
memperkukuhkan keupayaan syarikat, meningkatkan kesiapsiagaan pelaburan serta
mempercepatkan penskalaan perniagaan Bumiputera.

Majlis disempurnakan oleh Yang Berhormat Tuan Haji Akmal Nasrullah Mohd Nasir,
Menteri Ekonomi, di M Resort & Hotel, Petaling Jaya, dengan kehadiran lebih 500 pemain
industri, syarikat penerima, institusi kewangan serta rakan strategik ekosistem.

MATLAMAT UTAMA: DARI KUANTITI KE KUALITI

Dalam ucapannya, YB Tuan Haji Akmal menegaskan keutamaan kerajaan untuk mengangkat
penglibatan Bumiputera daripada penyertaan berasaskan kuantiti kepada penglibatan
berasaskan kualiti, berteraskan produktiviti, pendapatan serta penguasaan sektor
bernilai tinggi.

Beliau turut memaklumkan sumbangan syarikat Bumiputera kepada KDNK masih sekitar 8.1%,
sekali gus menuntut usaha lebih berfokus untuk memperkukuh penyertaan Dalma rantaian
nilai strategik serta industri berintensif teknologi, selaras hala tuju PUTERA35 dan
agenda Ekonomi MADANI.

LALUAN BERFASA: ASCEND, ENHANCE DAN XCELERATE

Melalui pendekatan pembangunan berfasa, TERAJU menggabungkan program
pemudahcaraan strategik ASCEND, ENHANCE dan XCELERATE, yang memberi tumpuan
kepada:

* Pengukuhan keupayaan syarikat (operasi, kewangan, produktiviti, pematuhan);

* Pengukuhan kepimpinan dan tadbir urus (daya tahan, disiplin prestasi, piawaian
untuk menarik pelaburan);

* Kesiapsiagaan pelaburan dan pasaran modal (struktur, pelaporan, strategi
pertumbuhan); dan

* Keupayaan untuk menskalakan perniagaan ke peringkat nasional, serantau dan
antarabangsa.

Secara keseluruhan, platform ini menyediakan laluan pembangunan yang jelas dan
berstruktur, daripada pengukuhan asas, pemantapan komersial, sehingga kesiapsiagaan

pasaran modal dan peluasan pasaran, bagi memacu penciptaan nilai sebenar syarikat
berpotensi tinggi.
REKOD PEMBIAYAAN 2025: ASAS KUKUH UNTUK PENSKALAAN NILAI 2026

Ketua Pegawai Eksekutif TERAJU, Encik Junady Nawawi berkata, pencapaian pembiayaan
2025 memberi asas kukuh untuk fasa 2026 yang lebih agresif dari sudut penciptaan nilai dan
kesiapsiagaan pasaran.

“Melalui Dana Pengembangan dan Katalis Bumiputera (BECF), sebanyak RM1.07 bilion telah
disalurkan kepada lebih daripada 500 syarikat. Manakala melalui i-WCPF, sebanyak RM158
juta modal kerja dimanfaatkan oleh 276 syarikat. Secara keseluruhan, lebih daripada 800
syarikat Bumiputera menerima manfaat pembiayaan langsung, dan 418 syarikat telah
menerima pemudahcaraan. Jumlah ini telah melebihi dari sasaran yang kita tetapkan iaitu
sebanyak RM1 bilion setahun.” katanya.

Beliau menambah, fokus TERAJU kini ialah membangunkan syarikat Bumiputera pertumbuhan
tinggi dan bernilai tinggi (HGHV) yang diyakini pasaran.

“Tema tahun ini, iaitu ‘Merealisasikan Penciptaan Nilai Syarikat Bumiputera’, bukan sekadar
slogan. Inilah fokus pelaksanaan TERAJU, memperkukuh kepimpinan, tadbir urus, keupayaan
menskalakan perniagaan serta kesiapsiagaan pasaran modal, supaya syarikat Bumiputera
bukan sahaja berkembang dari segi saiz, tetapi layak dibiayai, layak dilabur dan benar-benar
bersedia untuk melangkah lebih jauh,” katanya.

KERJASAMA TERAJU-BURSA MALAYSIA: MEMPERKUKUH SALURAN SYARIKAT KE
ARAH IPO MELALUI XCELERATE

Maijlis turut menyaksikan pemeteraian Memorandum Kolaborasi Strategik antara TERAJU
dan Bursa Malaysia selaras dengan pelaksanaan program XCELERATE, bagi
memperkukuhkan saluran syarikat Bumiputera yang beraspirasi untuk penyenaraian awam.

Menerusi kerjasama ini, TERAJU akan mengenal pasti dan membangunkan syarikat
berpotensi tinggi melalui pemudahcaraan berstruktur yang merangkumi kesiapsiagaan PO,
pemudahcaraan pembiayaan serta penyelarasan sokongan ekosistem. Bursa Malaysia,
sebagai rakan kerjasama strategik, akan melengkapkan usaha ini melalui inisiatif
pembangunan keupayaan dan pengukuhan kesiapsiagaan pasaran, bagi mempercepat
penciptaan nilai syarikat Bumiputera serta memperkukuh penyertaan mereka dalam pasaran
modal Malaysia.Pelancaran BSAF: menyokong pertumbuhan strategik, langkah korporat dan
peluasan pasaran

Bagi melengkapkan pelaksanaan XCELERATE dan memperkukuh keupayaan syarikat pada
fasa pertumbuhan seterusnya, TERAJU turut melancarkan Dana Pengambilalihan Strategik
Bumiputera (BSAF).

BSAF diperkenalkan untuk menyokong syarikat Bumiputera yang bersedia melaksanakan
langkah pertumbuhan strategik, termasuk:

* Penggabungan dan pengambilalihan (M&A);

* Pembelian pengurusan (MBO);

* Persediaan ke arah penyenaraian (Pra-IPO); dan
* Pengembangan ke pasaran antarabangsa

Dana ini melengkapkan pendekatan TERAJU yang menggabungkan pemudahcaraan dan

pembiayaan strategik, bagi membolehkan syarikat Bumiputera meningkatkan nilai perniagaan
secara mampan.

PENGUKUHAN EKOSISTEM: KERJASAMA RENTAS SEKTOR

Program TERAJU Aspirasi Outreach 2026 turut menampilkan sesi jaringan strategik bersama
rakan ekosistem merangkumi pembiayaan, infrastruktur, kawal selia, bakat dan kemahiran,
teknologi serta pemasaran, bagi mengukuhkan kerjasama rentas sektor dan mempercepat
akses pasaran serta pertumbuhan syarikat.

Maijlis turut diserikan dengan pengiktirafan kepada usahawan Bumiputera yang berjaya
menamatkan kohort program ELEVATE hasil kerjasama Suruhanjaya Sekuriti Malaysia.
Majlis ini juga menyaksikan pemeteraian kerjasama strategik bersama institusi kewangan
pembangunan dan rakan korporat bagi memperluas bimbingan, memperkukuh akses pasaran,
serta mengukuhkan sokongan kewangan, selaras dengan agenda nasional untuk membina
ekosistem Bumiputera yang lebih progresif, berdaya saing dan inklusif.

Dengan kerjasama erat sektor awam dan swasta, TERAJU yakin Platform Penciptaan Nilai ini
akan menjadi pemangkin kepada ekonomi Bumiputera yang lebih progresif, berdaya saing
dan inklusif, serta mempercepat penciptaan nilai dan penskalaan syarikat Bumiputera dalam
ekosistem nasional dan global.

(TAMAT)

TENTANG UNIT PENERAJU AGENDA BUMIPUTERA (TERAJU)

TERAJU merupakan agensi strategik di bawah Kementerian Ekonomi yang memacu pemerkasaan ekonomi
Bumiputera secara inklusif dan mampan melalui pembiayaan bersasar, pemudahcaraan strategik serta
pembangunan keupayaan, selaras dengan kerangka Ekonomi MADANI dan hala tuju PUTERA35.

Tahun 2026 menandakan ulang tahun ke-15 penubuhan TERAJU sebagai institusi utama dalam memacu agenda

pemerkasaan ekonomi Bumiputera negara.

Diterbitkan oleh
Unit Peneraju Agenda Bumiputera (TERAJU)

Untuk pertanyaan lanjut:

Unit Peneraju Agenda Bumiputera (TERAJU)

Maria Binti Mokhtar Sophiah Atigah Mohammad Sallehuddin
Pengarah Bersekutu, Komunikasi Korporat, TERAJU Pengurus, Komunikasi Korporat, TERAJU
+603 8090 3000 +603 8090 3000

maria@teraju.gov.my sophiah@teraju.gov.my

